Rhagfyr 2008

Annwyl Gynrychiolydd,
Gyda’r gwyliau Nadolig yn prysur agosáu, dyma ‘anrheg’ fach oddi wrth UCAC i chi!
Mae pecyn olaf 2008 yn cynnwys: 

· Rhestr o aelodau yn eich ysgol. Gofynnwn i chi wirio’r rhestr – a oes unrhyw enwau ar goll?
· Dau rifyn o Yr Athro. Gofynnwn i chi eu gosod mewn man amlwg yn ystafell yr athrawon.
· Taflen Gwybodaeth: Ymddeoliad a’ch Pensiwn

Ymgyrch tâl athrawon – anogwch eich cyd-undebwyr i leisio barn!

Mae UCAC yn ymgyrchu’n galed i sicrhau codiad tâl teg i athrawon a darlithwyr Cymru. Mae angen help ein haelodau i sicrhau bod y Llywodraeth yn deall ein teimladau cryf am y mater.

A wnewch chi annog aelodau UCAC i: 

· anfon cerdyn post UCAC at yr Aelod Seneddol lleol

· ddychwelyd holiadur UCAC atom

Rhowch wybod os oes angen rhagor o gopïau o’r cerdyn post neu’r holiadur. Hoffem ddiolch yn fawr i bawb sydd wedi ymateb yn barod.
Cynadleddau Sir

Fel bob blwyddyn, bydd y Cynadleddau Sir yn digwydd ym mis Ionawr a Chwefror. Y Gynhadledd Sir yw’r ffordd orau o sicrhau bod llais yr aelodau yn cael ei glywed, ac ar ben hynny, mae’n gyfle i gymdeithasu a chyfarfod ag aelodau eraill.

Mae’r cynadleddau’n cynnig cyfle gwych i godi materion sy’n eich poeni ac i sicrhau eu bod yn cael eu trafod yn y Gynhadledd Flynyddol, ac felly’n dylanwadu ar flaenoriaethau gwaith UCAC yn y flwyddyn i ddod.
Byddai’n braf gweld o leiaf un aelod o bob ysgol a choleg yn y Cynadleddau hyn, a gofynnwn i chi, fel Cynrychiolydd UCAC, i geisio sicrhau hynny. Bydd manylion y Gynhadledd Sir berthnasol yn cyrraedd pob aelod yn ystod Rhagfyr/Ionawr.

Athrawon newydd – Aelodau newydd!
Oes gennych athrawon yn yr ysgol sydd newydd gychwyn ar eu hail flwyddyn o ddysgu? 

Os oes, a fyddech gystal â’u hatgoffa y bydd angen iddynt ymateb i gais UCAC i drefnu debyd uniongyrchol erbyn dechrau mis Ionawr 2009, os ydynt am barhau i fod yn aelodau. Rhowch wybod os hoffech ffurflenni ymaelodi.  
Croesi’r trothwy: athrawon rhan amser a chyflenwi
Rhag ofn bod unrhyw gamddealltwriaeth, pwysleisiwn y gall athrawon rhan amser ac athrawon cyflenwi wneud cais i groesi’r Trothwy Perfformiad unwaith iddynt gyrraedd pwynt 6 ar y raddfa gyflogau. Mae’n bwysig i bawb sy’n gymwys i wneud cais, i wneud hynny yn ystod y flwyddyn ysgol 2008-09. Ar ôl Medi 2009, ni fydd modd cael ôl-daliad. Byddem yn ddiolchgar petaech chi’n tynnu sylw holl athrawon yr ysgol at hyn.
Gwaith lobïo ar ran aelodau UCAC

· Mesur Teithio gan Ddysgwyr  - cymeradwywyd y Mesur gan y Cynulliad Cenedlaethol ddiwedd mis Medi. Bu UCAC yn ymgyrchu’n gadarn dros gynnwys yr hawl i gludiant i ysgol gyfrwng Gymraeg, ac yn falch i weld bod dyletswydd i hybu addysg cyfrwng Cymraeg wedi’i chynnwys yn y Mesur terfynol. Bydd ymgynghoriad ym mis Rhagfyr-Ionawr ar Gôd Ymddygiad i blant a phobl ifanc wrth iddynt deithio i’r ysgol.
· Cyfnod Sylfaen - cafodd arian newydd ei gyhoeddi yng Nghyllideb Ddrafft Llywodraeth y Cynulliad fis Hydref. Arian wedi’i dynnu o gronfa wrthgefn y Llywodraeth yw hwn, yn hytrach nag arian o’r pot addysg. Bu UCAC yn galw ers amser am ariannu realistig i’r Cyfnod Sylfaen, ac rydym yn croesawu’r cyhoeddiad yn fawr. Mae’r Ysgrifennydd Cyffredinol yn mynychu cyfarfod bob tymor (y Grŵp Gorchwyl a Gorffen) gyda’r Gweinidog i drafod y Cyfnod Sylfaen.
· Rydym yn parhau i ddylanwadu ar Lywodraeth y Cynulliad ynghylch y ddau faes uchod, ac yn ogystal ar Lwybrau Dysgu 14-19 / Mesur Dysgu a Sgiliau, Strategaeth Addysg gyfrwng Cymraeg Cenedlaethol, a’r agenda ‘Trawsnewid’ ymysg eraill. Mae profiadau a barn ein haelodau ar y materion hyn wastad yn ddefnyddiol, felly cofiwch fod croeso mawr i chi gysylltu.
Cyngor a Chymorth i aelodau

Tynnir eich sylw at dudalen 24-5 yn y Blwyddlyfr cyfredol sy’n nodi’r amodau o ran estyn cyngor a chymorth i aelodau. Os bydd aelod yn dod atoch i gael cyngor ac arweiniad ar fater sy’n ymwneud â’i waith, dylech ei gynghori i gysylltu â’r Swyddog Maes perthnasol: 

· Swyddog Maes y De: Dilwyn Roberts-Young dilwyn@athrawon.com /  01970 639950
· Swyddog Maes y Gogledd: Eryl Owain eryl@athrawon.com /  01970 639950
Pwysleisir na ddylai unrhyw aelod gysylltu â chyfreithiwr heb, yn gyntaf, siarad ag un o Swyddogion UCAC.
Cofiwch gysylltu os oes gennych angen unrhyw gyngor neu gymorth, neu os oes gennych unrhyw awgrymiadau am ffyrdd o wella’r gwasanaeth a gynigir i chi.

Cofion gorau,

